
Annwyl Ysgol Gymraeg Llundain,
Mae'r plant yma yn Ysgol Gymraeg Llundain wedi
cael cyfle yn ddiweddar i wneud ffrindiau newydd.

Roeddem yn hynod o falch o gael gwahoddiad i fynd
i Ysgol Gynradd Griffin yn ardal Battersea yr wythnos
diwethaf. Cawsom groeso cynnes gan y plant yn
nosbarth Jagwar, eu hathro Mr Downey a staff eraill
yr ysgol. Gan fod Mr Downey yn Gymro balch o
Gaernarfon, roedd wedi neidio ar y cyfle i ddysgu'r
gân 'Yma o Hyd' i'w ddosbarth sydd wedi dod yn
fwyfwy poblogaidd yn ddiweddar oherwydd y ffaith
fod Cymru wedi ennill lle yng Nghwpan y Byd.

Yn ystod ein hymweliad, cafodd ein staff a'n plant
fwynhau perfformiad o'r gân gan blant Ysgol
Gynradd Griffin. Yna, cawsom gyfle i ddysgu'r
caneuon cwpan y byd eraill roeddem wedi’u dysgu
iddynt, fel 'Dewch â'r Cwpan Adre'n Ôl'. Cawsom ein
siomi ar yr ochr orau gyda sut roeddem yn ynganu
geiriau Cymraeg! Rhaid hefyd dweud 'diolch yn fawr'
wrth Mrs Hughes-Ahmad am arwain y sesiwn ganu.

Roeddem hefyd yn ddiolchgar iawn i Mr Downey am
arwain sesiwn chwaraeon i'r ddwy ysgol ble cafodd y
plant gyfle i chwarae a gwneud ffrindiau newydd. Er
bod streic y Tiwb wedi atal Ysgol Gynradd Griffin
rhag ymweld â ni am y jamborî ei hun, gwnaethom i
gyd fwynhau'r digwyddiad yn fawr iawn ac roedd yn
bleser eu gweld yn canu drwy Zoom.

Edrychwn ymlaen at weithio gydag Ysgol Gynradd
Griffin eto yn y dyfodol agos.

Mr Sugg

Gwybodaeth a Dyddiadau Pwysig
Dyma’r hyn sydd i ddod cyn bo hir:

● 12. 11. 22 - Bore Agored
● 21. 11. 22 - Ymweliad Bardd Plant Cymru
● 22. 11. 22 - Ymweliad Tŷ Cymru
● 8. 12. 22 - Sioe Nadolig

Llais Lleol
Newyddion yr Ardal

Mae newyddion cyffrous iawn wedi bod yn ein
hardal leol yn ystod yr wythnos diwethaf hefyd.
Roeddem wrth ein boddau o glywed bod yr Elizabeth
Line, sy'n rhedeg trwy ein gorsaf Diwb leol, Hanwell,
bellach wedi’i hagor yn llawn.

Manteisiom ar y cyfle yn ystod ein gwibdaith yr
wythnos diwethaf i deithio i un o'r gorsafoedd
newydd ar y lein i gael cipolwg o'r hyn sydd i ddod.
Oeddech chi'n gwybod y gallwch nawr gyrraedd yr
ysgol yn uniongyrchol o ganol Llundain drwy
orsafoedd fel Bond Street a Tottenham Court Road?
Dyna lwcus ydym ni!

Newyddion o’r Nyth
Blynyddoedd Cynnar

Ein cyd-destun dysgu yn y Nyth ar hyn o bryd yw 'Y
Lindys Llwglyd Iawn' - rydym wedi manteisio ar y
cyfle i ddysgu am ein hoff fwydydd. Aethom tu allan
hefyd i chwilio am drychfilod. Datblygom ein sgiliau
Cymhwysedd Digidol trwy ddefnyddio iPad i dynnu
lluniau.

https://ysgolgymraegllundain.co.uk/


Y Diweddaraf o’r Dosbarth
Dosbarth Robin Goch

Wrth i fis Tachwedd fynd yn ei flaen, mae’n bwysig i
ni ystyried yr holl waith cyflawnodd Dosbarth Robin
Goch fis diwethaf i nodi mis Hanes Pobl Dduon.

Yn ein gwersi Iaith, roedd darllen y gyfrol ‘Shirley’
gan Bethan Gwanas yn gyfle i ni ddysgu am fywyd a
gyrfa Shirley Bassey, un o hoff dalentau cerddorol
Cymru. Ar ôl defnyddio darluniau’r llyfr gan Hanna
Harris i drefnu digwyddiadau bywyd Shirley,
ysgrifennodd y plant fywgraffiad byr, gan ddefnyddio
nodweddion fel is-benawdau, trefn gronolegol a’r
trydydd person.

Yn ein gwersi Cyd-destun, roedd ffocws dysgu’r plant
ar Katherine Johnson. Dechreuodd y cyfan gyda
dysgu am fywyd Johnson, ei thalentau arbennig, a’i
gwaith arloesol gyda NASA. Wedi eu hysbrydoli gan
ei chyflawniadau, cynhaliodd y plant eu harchwiliad
STEM eu hunain, gan ddechrau gyda rhagfynegiad.

Gan weithio mewn grwpiau bach, archwiliodd y
plant sut mae injan roced yn gweithio. Cyflawnwyd
hyn drwy chwythu gwahanol faint o aer i’r balwnau a
mesur yr hyd roedd y balwn yn ei deithio gyda darn o
linyn. Ar ddiwedd yr archwiliad, gwnaethom
werthuso a oedd ein rhagfynegiadau wedi bod yn
gywir a thrafod sut gallem wella hyn yn y dyfodol.

Hwyl Gyda’r Hwyr
Gofal Cofleidiol a Chlybiau

Clwb yr Urdd - Mae'r clwb yma wedi bod yn
ganolbwynt creadigrwydd yn ystod yr wythnosau
diwethaf. Gwisgodd pob un ohonom ein capiau
creadigol wrth i ni barhau â'r dasg o greu ein
cymeriadau ein hunain, ond y tro hwn gydag
arweiniad arbenigol ein darlunydd gwadd - Maxime
Lebrun. Diolch yn fawr i Max am gytuno i ddod i'n
helpu.

Rydym hefyd wedi bod yn parhau i ymarfer ar gyfer
Jamborî Cwpan y Byd yr Urdd a gynhaliwyd yr
wythnos hon. Bu’r plant yn canu’n frwd drwy’r rhestr
ganeuon gan greu rhai symudiadau i’w helpu i gofio
rhai o’r geiriau!

Clwb Hwyl - Yn ystod yr wythnosau diwethaf mae’r
plant yn y clwb hwn wedi bod yn astudio "The
Tempest" gan Shakespeare. Dechreuom ar y llyfr
drwy drafod 'Beth yw Tymestl'? Atebodd y grŵp y
cwestiwn hwn drwy greu gweithiau celf i adlewyrchu
storm gynddeiriog, dreisgar ar y môr gyda thonnau
mawr yn chwalu i bob cyfeiriad. Yna, cafwyd
trafodaeth i ddeall y gwahaniaeth rhwng tonnau
mawr a grëwyd gan storm (ffryntiau tywydd yn
cwrdd) a thonnau mawr wedi eu creu gan tswnami
(symudiad platiau tectonig y ddaear).

Gofal Cofleidiol - Yn ein sesiynau gofal cofleidiol yr
wythnos hon, mae'r plant wedi bod yn dathlu Noson
Guto Ffowc drwy wneud tân gwyllt bwytadwy gan
ddefnyddio ffyn bara, malws melys, sprinkles a
siocled wedi'i doddi. Cafodd y plant gyfle hefyd i
ddysgu mwy am hanes Guto Ffowc yn ystod y
gwasanaeth yr wythnos hon.


